
Йәш яҙыусы Айгиз Баймөхәмәтовтың «Ҡалдырма, әсәй!» повесы тураһында

  Өфөнөң "Инеш" нәшриәтендә йәш яҙыусы Айгиз Баймөхәмәтовтың "Ҡалдырма, әсәй!"  китабы донъя күрҙе. Был китап былтыр Зәйнәб Биишева исемендәге "Китап" нәшриәтендә башҡорт телендә баҫылып сыға.

  Айгиз Баймөхәмәтов - башҡорт әҙәбиәтенә XXI быуаттың тәүге ун йыллығында килгән йәш быуын яҙыусылары вәкиле. Ул Белорет районының Абҙаҡ ауылында ишле ғаиләлә тыуа. Иртә етем ҡалып, Сәрмән балалар йортонда тәрбиәләнә. Башҡорт дәүләт университетының башҡорт филологияһы һәм журналистика факультетын уңышлы тамамлай.

   Яҙыусы һәм журналист Айгиз Баймөхәмәтовтың "Ҡалдырма, әсәй!" повесы тәү сиратта унда күтәрелгән ваҡиғалар, уларҙы тәрән хистәр аша һүрәтләү йәһәтенән төрлө быуын уҡыусыларҙы ла, әҙәбиәт белгестәрен дә тиҙ арала йәлеп итте.

   Автобиографик повестың төп геройы - үкһеҙ етем ҡалған Ильяс. Ата-әсәләрен юғалтыу уның өсөн яңы һынауға әйләнә - ул балалар йортона барып эләгә. Уның терәк булырҙай кешеләре юҡ, ул бөтөнләй яңғыҙ тороп ҡала. Ильястың һағышлы , күңелһеҙ көндәрен һүрәтләүгә автор байтаҡ урын бүлә. Шуға күрә, әҫәрҙәге ваҡиғалар талғын аға. Ильясҡа иң мөһим булған мөхәббәт, яҡындарының йылылығы етмәй. Шул уҡ ваҡытта Ильяс үҙенә дөрөҫ маҡсаттар ҡуйғанда күп нәмәгә өлгәшә.

   Әҫәрҙең исеме уҡыусыла ҙур ҡыҙыҡһыныу уята, үҙенә ылыҡтыра, мотлаҡ уҡып сығыу теләге уяна. Ни өсөн икән ул "Ҡалдырма, әсәй!" тип атала?Автор үҙенсәлекле исем тапҡан. Повесть барышында Ильяс үҙенең үлгән әсәһе менән аралаша, уны янында тип хис итә. Әсәһе улына кәңәштәр бирә, ауырлыҡтарҙы еңергә ярҙам итә. 

    Повесть бүлектәргә бүленгән. Һәр бүлек үҙенсә аталған. Әҫәр башында Ильястың ғаиләһе, уларҙың бәхетле тормошо тураһында һүҙ бара. Ауырыу арҡаһында үлгән әсәһе, ҡайғыны түҙә алмай был донъянан киткән атаһы балаларының ғүмерен ҡырҡҡа әйләндерә. Повестың башынан башлап һуңына тиклем атаһы улына биреп өлгөрмәгән ҡомартҡы хаҡында һүҙ бара. Һуңында ғына Ильясҡа ошо бетеү ҡулына эләгә.

    Етем ҡалған балаларҙы тыуған йортонан айырып, балалар йортона тапшыралар. Беренсе көнөндә үк Ильяс һеңлеһе менән ҡаса. Улар бик күп араны үтеп, асығып, аяҡтарын ҡанға батырып ауылына ҡайтып етәләр. Ләкин уларҙы табалар һәм балалар йортона ҡайтаралар. 

Балалар йортонда Ильясҡа яңы тормош башлана. Ул унда, ысынлап әйткәндә, тере ҡалырға тырыша. Был "яңы тормошта" Ильяс яңы кешеләр менән таныша, дуҫтар таба. Балалар йортоноң директоры, тәрбиәсе, "иң оло бала" Даян - ҡатмарлы һәм ҡапма-ҡаршылыҡлы образдар. Улар Ильясҡа көн күрһәтмәйҙәр, уны туҡмайҙар. Һәр бер көн Ильясҡа яңы ҡатмарлыҡтар әҙерләй. Ләкин беҙ геройҙың ауырлыҡтарға бирешмәй, тормоштан йәм таба алыуын күрәбеҙ.       Тимәк Ильяс - көслө характерлы, йомшаҡ күңелле егет. Ул һәр кешегә ярҙамға килергә әҙер. Сәйҙә апай , Фәрит, Флүрә, Әмилә - яҡшы геройҙар. Улар Ильясҡа көс бирәләр, әҫәр барышында янында булалар.

    Балалар йорто үҙе бер образ булып алынған. Өфөнән тикшеренеү килер алдынан уны матурлайҙар. Көтмәгәндә яңы балаҫтар, селтәрҙәр, матур-матур гөлдәр килеп сыға. Хатта һалҡын көҙгө көндәрҙә лә балалар йорто сәскә ата. Ә аҙаҡ ул тағы ла моңһоу бер йортҡа әүерелә.

Был повесты бер тында уҡып сығаһың, сөнки һин төп герой менән бергә ҡайғыраһың, бәләкәй генә еңеүҙәренә шатланаһың.

Әҫәр Ильястың иң ҙур хыялы тормошҡа ашыуы менән тамамлана.Уға береһе лә ышанмаһа ла, ул теләгән юғары уҡыу йортона инә. 

    Шулай итеп, "Ҡалдырма, әсәй!" повесы бик бай тасуири тел менән, балалар проблемалары күтәреп яҙылыуы менән минең күңелемдә ҙур урын биләне. Айгиз Баймөхәмәтовтың әҫәре бик оҡшаны. Киләсәктә ул беҙҙе тағы ла үҙенең яңы-яңы фәһемле китаптары менән шатландырып торһон.

